
«Eredu bakarrak, gutxienez, D eredutik gorakoa izan behar du» 

JULEN ETXEBERRIA Sortzen-Ikasbatuaz elkarteko koordinatzailea 

Euskadiko Eskola Kontseiluak proposatutako ereduaren autonomiak eta malgutasunak kezkatu egin du Sortzen-Ikasbatuaz. 

JAKES GOIKOETXEA - Andoain 

Sortzen-Ikasbatuaz taldea Euskal Herriko eskola publikoko gurasoek, langileek, irakasleek eta ikasleek osatzen dute. 60-70 bat ikastetxetako kideak daude elkartean, eta Julen Etxeberria (Urretxu, 1962) da koordinatzailea. 

Labur-labur, zein da Araban, Bizkaian eta Gipuzkoan indarrean dauden hizkuntz ereduen balorazioa? 

Baikorra ez, behintzat: Hego Euskal Herrian hiru ikasletik bakarra da elebiduna. Ereduena hilda jaio zen neurri politiko bat izan zen. Ordurako, gainera, pedagogiak azpimarratzen zituen, 1960tik hasita, elebitasunaren onurak eta abantailak; baina orduan hartu zena ez zen izan erabaki pedagogiko bat, politikoa baizik. Desoreka dezente sortu ditu, bi gizarte sortu ditu. Hori saihestu nahi bazuen, areagotu baino ez du egin. 

Zer iruditzen zaizue Euskadiko Eskola Kontseiluak hizkuntz ereduak gainditzeko egindako proposamena? 

Hasteko, esan behar dugu onartzen duela orain arte ezarritako politikek ez dutela beren helburua lortzen. Beraz, arrazoia ematen digu. Alderdi positiboei dagokienez, nabarmendu nahi dugu eredu bakarraren alde egiten duela. Guk ere hala proposatzen dugu, gizartearen kohesiorako garrantzitsua baita. 

Proposamenak euskara lehenesten al du? 

Baietz dirudi, teorian bai. 

Ez da, ordea, zuek proposatutako euskara hutsezko irakaskuntza. 

Ez, hortik behera doa. Eta ikastetxeen autonomiaren eta malgutasunaren barruan ezkuta dezakeenak kezkatzen gaitu. 

Euskadiko Eskola Kontseiluak zera dio: «Euskara irakasteko hizkuntza gisa erabiltzen ez duen edo gutxi erabiltzen duen eredu batek ez du balio proposatutako helburuak lortzeko». Beraz, Administrazioak lortu beharreko gutxieneko maila oraingo A eta B ereduen gainetik jarriko al du? 

Berez, jarri beharko luke. Eredu bakarrak malgua eta autonomoa izan behar du, bai, baina gutxienez D ereduaren mailatik gorakoa, D ereduak ere askotan ez baitu ikaslea euskalduntzen. Gutxienez hori bermatu beharko luke. Gutxienekoak ezarri behar dira, eta legeak bete behar dituzte, baina orain arte ez dute legerik bete. Legeak duela 25 urte ezarri zuen ikasleek elebidun izan behar dutela derrigorrezko hezkuntza amaitzean. Zalantza hori badugu: lehen bete ez badute, orain beteko al dute? 

Euskadiko Eskola Kontseiluaren proposamenak dio eredua malgua izango dela irakasteko hizkuntza bakoitzari eskainitako denboren banaketan, eremuaren eta ikastetxearen egoera soziolinguistikoaren arabera. Horrek ez al dakar ereduen oinarri berberekin jarraitzeko arriskua? 

Dudarik gabe, kontrolaezinagoa egiten du eredua. Gaur egun guraso ek badakite seme-alabek zenbat hizkuntza eta nola jakingo dituzten DBH amaitzean. Euskadiko Eskola Kontseiluaren proposamena indarrean jarriz gero, gerta daiteke emaitzak leku batean eta bestean ezberdinak izatea. Horregatik, Administrazioaren funtzioa ezinbestekoa da, berak kontrolatu behar baitu hori. Bestela, gerta daiteke iruzurra orain artekoa baino handiagoa izatea. Administrazioak neurriak hartu behar ditu, jarraipena egin behar du, eta helburuak betetzea bermatu behar du. Zalantzak ditugu, orain arte Administrazioak ez baitu horrelako ardurarik hartu, ez jarraipena egiteko, ezta helburuak bermatzeko ere. 

Administrazioaren eta ikastetxeen harremana aldatuko al litzateke proposamen hau onartuz gero? 

Eskolak Administrazioarekin harremanak estutu behar ditu, Administrazioak ezin du ikastetxeen interesen esku utzi euskalduntzea. 

Euskadiko Eskola Kontseiluak ez du planteatzen legea aldatzea. Posible al da ereduak aldatzea legea aldatu gabe? 

Ez. Benetan euskaldundu behar badu, eskolako hizkuntzak euskara izan behar du. Beraz, legea aldatu gabe, zaila da aldaketa egitea. 

Zer espero duzue hizkuntz ereduei buruzko eztabaida politikotik? 

Lehen ere, ereduak ezarri zirenean, aukera politiko bat jarraitu zen, eta orain ere horrek garrantzi handia izango du, zailtasunak izango dira. Baina politikariek eta gizarteak ikasle euskaldun eleaniztunak izateak dakartzan abantailak azaleratzen saiatu behar dute, borroka politikoak hezkuntzatik baztertuz. Politikariei ausardia eskatu nahi diegu. Galtzekorik ez dago, baina irabazteko asko. 

Besterik? 

Lanean hasteko moduan bagaude, ez dugu aldaketa izugarri luzatu behar, bai baitakigu zer egin behar den eta zer ez arrakasta izateko; ikastetxeek beren burua euskaldundu behar dute; Euskadiko Eskola Kontseiluak proposatutakoak baino ebaluazio gehiago egin behar dira; eta irakasleen eta gurasoen arteko elkarlana behar da aldaketak arrakasta izateko. 

«Administrazioak kontrolatzea ezinbestekoa da, bestela iruzurra handiagoa izan daiteke» 

